
75

L’è veo, ch’ô n’osservava là fra tanti

Animali sarvæghi un animale,

Che in mole ô l’eguagliasse i elefanti,

O ô lion ne-a forza e ne-a maestæ rëale,

O ne-a ferocia a tigre, o in eleganti

Forme e manto ä giraffa ô foîse eguale,

Nè ô veddeiva ippopotami d’enormi

Membri, nè fei rinoceronti informi.


76

Diesci, che a-ô mondo nêuvo në so esterne

Parti e averte a Natûa ricca e gigante,

Comme në so voragini, caverne,

Fiûmmi, laghi, cascate, monti e ciante,

E in quelle meno appariscenti e interne,

Cioè ne l’öu, ne l’argento e ne-ô diamante,

Riservôu a l’avesse a-ô mondo vegio

Di animali giganti ô privilegio.


77

Pù do mondo animale, ch’ô se mêuve

Con sampe o äe, d’indole mite o fea,

Là ô vedde in forme, in tinte e in razze nêuve

Variôu tutto in mirabile manea;

E in quello Continente in specie ô scrêuve

I vaghi oxelli, di quæ zà l’idea

O l'aveiva acquistôu në belle Antille

Variâ e moltiplicâse a mille a mille.


78

E ô l'ammira fra tûtti là vagante

O Condor che di oxelli de rapiña

O l'è ne-e vaste Americhe ô gigante,

Che ä nostr’aquila tanto ô s’avvixiña

In fierezza e ô ghe[sic] tanto someggiante,

Che se questa a l’è di Alpi a gran regiña,

Lê a-ô volo, ä forza, ä testa incoronâ

O re sublime di Ande o poeî ciammâ.

